Nafarroako Parlamentuko Mahaiak, 2017ko urtarrilaren 9an egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Adolfo Araiz Flamarique jaunak aurkeztutako gaurkotasun handiko galdera, Hitzarmen Ekonomikoa 2015-2019 bosturtekorako eguneratze aldera Estatuarekin egin beharreko negoziazioari buruzkoa.

2. Nafarroako Parlamentuko Aldizkari Ofizialean argitara dadin agintzea.

3. Hurrengo Osoko Bilkuran izapidetzea.

Iruñean, 2017ko urtarrilaren 9an

Lehendakaria: Ainhoa Aznárez Igarza

GALDERAREN TESTUA

EH Bildu-Nafarroa parlamentu-taldeko eledun Adolfo Araiz Flamarique jaunak gaurkotasun handiko honako galdera hau aurkezten dio Legebiltzarreko Mahaiari, 2017ko urtarrilaren 12an egin beharreko kontroleko Osoko Bilkuran izapidetzeko:

2016ko abenduaren 30ean Ogasuneko eta Finantza Politikako kontseilariak aditzera eman zuen Estatuari egin beharreko urteko ekarpenaren laugarren eta azken ordainketa egina zela; guztira, 60 milioi euro. 

Zenbateko hori gehitu behar zitzaien martxoan, ekainean eta irailean egindako beste hiru ordainketei –bakoitza, 153 milioikoa–; Nafarroak Estatuari egindako ekarpena, hortaz, 520 milioi eurokoa izan da 2016an. 

Aranburu kontseilariak prentsaurreko batean adierazitakoaren arabera, Nafarroak “negoziazioarekiko duen konpromiso irmoari eusten dio, eta bere gogoa erakutsi du, 2015-2019 bosturtekoaren eguneratzea azkartu dadin Estatuarekin, eta 2015eko zein 2016ko behin betiko likidazioari ekin dakion”. 

Kontseilariaren ustez “ekarpenaren ezarpena behin-behinekoa izateak kalte egiten dio batez ere Nafarroari, Foru Erkidegoaren aurrekontuan duen pisu espezifikoagatik”.

Estatuarekiko negoziazioa bi urte baino gehiagoko atzerapenarekin hasi da Estatuak aipatu prozesua abiatzeari uko egin diolako; horiek horrela, eta Ogasun Departamentuko teknikariek prestatutako txostenaren arabera, Nafarroa Espainiako Estatuari gehiegizko ordainketa egiten ariko litzateke, urteko 100 milioitik 250 milioira artekoa.

Horrenbestez, honako galdera hau egiten dugu:

Egoera hori ikusita, zertan da Hitzarmen Ekonomikoa 2015-2019 bosturtekorako eguneratze aldera Estatuarekin egin beharreko negoziazioa? Zein jarrera izanen du Nafarroako Gobernuak nafar herritarren eskubide ekonomikoak errespetatuko dituen itun bat lortze aldera?

Iruñean, 2017ko urtarrilaren 8an

Foru parlamentaria: Adolfo Araiz Flamarique

